
U nisa me përtesë drejt pusit. Ia njihja kokën Dedes dhe në të tilla raste e mira e të mirave ishte t’i shtrohesha fatit dhe të bëja ç’më thoshte ajo. Ndryshe, kisha për ta pësuar shumë më keq. Këtë e dija nga përvoja ime e hidhur. Ndaj hodha kovën në pus. Duke rrotulluar dorezat e çikrikut, e nxora plot me ujë dhe fare pa dëshirë fillova të lahesha. 

Pranë meje erdhi e qëndroi Lordi, qeni ynë i cili u ul në bisht dhe zuri të më shikonte me sy të mbushur plot me keqardhje, sikur të më thoshte: I mjeri ti që të duhet të lash duart e fytyrën çdo mëngjes dhe këmbët çdo mbrëmje përpara se të flesh! Pah, sa të ngatërruar që jeni ju njerëzit! Jo jo, ne fisi i qenve nuk kemi të tilla rregulla!

